
Útdráttur 

Þessi ritgerð er lokaverkefni til B.A. prófs í Félagsráðgjöf frá Háskóla Íslands. Ritgerðin fjallar 

um mansal almennt og þekkingu á þessum málaflokki. Mansal er talin vera sú glæpastarfsemi 

sem er í hvað örustum vexti eins og staðan er í dag. Skilgreiningar á vændi og mansali eru 

skoðaðar og einnig hver tengslin á milli þessara tveggja „atvinnugreina“ eru. Farið er í umfang 

mansals í heiminum í dag og skoðuð tölfræði. Mansal á Íslandi hefur verið í umræðunni 

undanfarin ár, sérstaklega eftir mansals dóm sem féll í máli konu frá Litháen árið 2010. Það 

mál er skoðað sem og fleiri sem grunur lék á að væru mansalsmál.  Lagaumhverfi og gagnsemi 

Palermó bókunarinnar er skoðuð og einnig Samningur Evrópuráðs um mansal. Laga- og 

reglugerðum var breytt fljótlega eftir að Ísland skrifaði undir Palermó bókunina til að hægt 

væri að fullgilda samninginn og er farið aðeins ofan í það. Aðkoma félagsráðgjafa sem og 

lögreglunnar að mansalsmálum getur verið gríðarlega mikilvæg ef þekking þeirra og 

undirbúningur er góður. Farið verður ofan í hlutverk þeirra er snýst að mansalsmálum. 

Fórnarlömb mansals verða oft fyrir miklum skaða, bæði líkamlegum og sálrænum. 

Áfallastreituröskun er algeng hjá fórnarlömbum mansals þar sem þau hafa búið við mikið 

harðræði og verið beitt ýmsum pyndingum. Sú aðstoð sem fórnarlömbum er boðin er skoðuð 

en þar sem lítið er um heimildir um mansal á Íslandi verður notast við rannsóknarskýrslur, 

stefnur og áætlanir. Notast er við bækur, bæði erlendar og íslenskar, og ritrýndar heimildir. 

Einnig er styðst við upplýsingar úr viðtali við Eddu Ólafsdóttur, félagsráðgjafa, sem sat í nefnd 

er kom að áætlun ríkisstjórnar Íslands um aðgerðir gegn mansali. 

Markmiðið með þessari ritgerð um mansal er að svara rannsóknarspurningunum hvert 

umfang mansals er í heiminum í dag og einnig hvort að Ísland er tilbúið til að takast á við þau 

mansalsmál sem gætu komið upp. Skoðuð verða fyrri mansalsmál og hvernig stofnanir og 

félagasamtök á Íslandi brugðust við þeim. 

1 Inngangur 

Mansal er talin vera sú glæpastarfsemi sem er í hvað örustum vexti um þessar mundir. Fyrir 

stuttu síðan var mansal þriðja tekjuhæsta glæpastarfsemin á eftir vopnasölu og 

fíkniefnaviðskiptum en núna er mansal komið fram úr fíkniefnaviðskiptum og er því önnur 

tekjuhæsta glæpastarfsemin í heiminum í dag (Félags- og Tryggingamálaráðuneyti, 2009). 

 Þegar talað er um mansal hugsar fólk fyrst og fremst um einstaklinga sem eru seldir í 

kynlífsiðnaðinn. Það gerir það að verkum að aðrar tegundir mansals, eins og nauðungavinna 

og barnaþrælkun til dæmis, gleymist. Ekki eru öll fórnarlömb mansals notuð í kynlífsiðnaðinn 

og getur það haft jafn slæm áhrif á sálarlífið, svo ekki sé talað um líkamlega kvilla, að vera í 

nauðungavinnu. Fjöldi fólks er notað í nauðungavinnu um allan heim. Sem dæmi má nefna í 

Tælandi var 100 fiskimönnum haldið föngnum í þrjú ár og neyddir til að vinna án launa. Þeir 

fengu mjög takmarkað af mat og drykk og dóu 39 þeirra af næringarskorti. Þeir sem komust 

heim á endanum voru margir hverjir mjög illa haldnir. Þeir þjáðust af vítamínsskorti, sáu og 

heyrðu illa, áttu erfitt með gang og erfitt með að tjá tilfinningar sínar. Því miður voru þessir 

menn ekki teknir sem fórnarlömb mansals vegna þess að þangað til nýlega voru einungis 

konur og börn sem gátu verið fórnarlömb mansals samkvæmt Tælenskum lögum (Alvarez og 

Alessi, 2012). 

 Í þessari ritgerð er samt sem áður aðallega beint sjónum að fórnarlömbum í 

kynlífsiðnaðinum þó svo að komið sé aðeins inn á nauðungavinnu líka. Farið er yfir hugtök 

eins og vændi og mansal og hver tengsl þess eru. Ýmsar birtingarmyndir mansals skoðaðar 

en aðallega fjallað um kynlífsiðnaðinn. Skoðuð er baráttan við mansal og farið yfir Palermó 

bókunina og Samning Evrópuráðs í þeim málum. Palermó bókunin er samningur sem 

Sameinuðu þjóðirnar gerðu til að berjast gegn fjölþjóðlegri og skipulagðri glæpastarfsemi. 

Þessi samningur tók gildi árið 2003 og hafa 142 lönd skrifað undir hann 

(Mannréttindastofnun, e.d.). Samningur Evrópuráðs tók gildi árið 2005 og var meginmarkmið 

hans verndun fórnarlamba mansals. Að ekki sé komið fram við þau sem glæpamenn heldur 

reynt að aðstoða þau við að endurbyggja líf sitt og vonandi í leiðinni aðstoða þau við 

handsömum á gerendum (Innanríkisráðuneytið, 2013). 

Umfang mansals í heiminum í dag er skoðað og reynt að varpa ljósi á umfang mansals á 

Íslandi. Þar sem ekki eru til margar heimildir um það er því notast að mestu við 

rannsóknarskýrslur, stefnur og áætlanir. Aðallega er stuðst við rannsókn sem Fríða Rós 

Valdimarsdóttir gerði og gaf út skýrslu um árið 2009. Hún ber heitið Líka á Íslandi: rannsókn 

á eðli og umfangi mansals. Áætlanagerð ríkisstjórnarinnar sem kom út árið 2013 er líka 

notuð mikið sem og skýrslur ríkislögreglustjóra á skipulagðri glæpastarfsemi sem komu út 

árið 2009 og 2013. Í þessari ritgerð eru fórnarlömb mansals skoðuð og áhrif sem þau verða 

fyrir. Hvaða valmöguleikar eru í boði fyrir þau og hvernig aðstoð þeim er veitt. 

Reynt verður að svara rannsóknarspurningunum hvert umfang mansals er í heiminum í 

dag og einnig hvort að Ísland er tilbúið til að takast á við þau mansalsmál sem gætu komið 

upp. 

2 Vændi 

Samkvæmt vefsíðunni snara.is sem er íslensk veforðabók þýðir orðið vændi annars vegar að 

manneskja leyfi við sig kynmök gegn ákveðnu gjaldi og hins vegar skipuleg atvinnustarfsemi 

við sölu á kynmökum. Vændishús er þá staður þar sem skipuleg vændisstarfsemi fer fram og 

vændiskona þá kona sem selur líkama sinn gegn gjaldi (Snara, e.d.). 

 Orðið vændi hefur ekki enn verið skilgreint í almennu hegningarlögunum nr. 19/1940 

en þar kemur einungis fram að ákvæðið um kynferðisbrot sé ekki kynbundið og því geti verið 

um bæði karl og konu að ræða. Vegna þessa skorts á skilgreiningu vændis er því erfitt að vita 

hvað teljist sem kynferðisleg athöfn og greiðsla. 

 Stór hluti vændisseljenda eru fórnarlömb mansals. Flest fórnarlömb mansals í 

heiminum í dag eru konur og börn sem eru í kynlífsiðnaðinum. Töluvert hefur verið deilt um 

innan femínískra fræða ástæðu einstaklinga fyrir því af hverju þeir stunda vændi þar sem 

einn hópur telur að vændi geti verið frjálst val manneskju en hinn hópurinn telur að vændi 

feli alltaf í sér kúgun og nauðsyn. Þeir fræðimenn sem hallast að frjálsu vali einstaklingsins 

vilja ekki lengur tala um vændi heldur frekar notast við hugtakið kynlífsvinna. Hinn hópurinn 

telur að ekki sé hægt að gera greinarmun á vændi og mansali þar sem eins og fyrr segir þar 

sé alltaf þvingun og neyð þar sem vændi á sér stað (Fríða Rós Valdimarsdóttir, 2009). 

 Til eru tvær tegundir af vændi, annars vegar dulið vændi og hins vegar sýnilegt vændi. 

Sýnilegt vændi er til að mynda svokallað götuvændi þar sem stofnað er til vændisviðskipta á 

almannafæri. Dulið vændi er aftur á móti það sem fer fram á bak við luktar dyr, til dæmis á 

vændishúsum, hótelum, gistiheimilum og íbúðarhúsum. Nú á dögum er talið að stærsti hluti 

vændissölu fari fram innandyra með tilkomu internetsins og mikillar notkunar þess sem og 

farsíma (Dóms- og kirkjumálaráðuneytið, 2006). Hér á landi er svonefnt götuvændi ekki 

stundað. Götuvændi felur í sér að hægt er að fara í ákveðin hverfi eða ákveðnar götur til að 

kaupa sér kynlífsþjónustu. Það er frekar hægt að finna auglýsingar um vændisþjónustu í 

dagblöðum, á stefnumótasíðum á netinu, eins og til dæmis einkamal.is, og einnig hefur verið 

hægt að kaupa vændi á nektardansstöðum hér á landi (Fríða Rós Valdimarsdóttir, 2009). 

3 Mansal 

Mansal er þegar manneskja er tekin gegn sínum vilja og seld í eitthvað annað. Mansal er því 

ekki bara konur og börn sem eru notuð í kynlífsiðnað eins og flestir halda heldur getur það 

einnig átt við nauðungavinnu, hernað sem og einhverskonar glæpastarfsemi. Mansal er 

verslun með fólk með það að markmiði að græða á því. Fórnarlömb mansals sæta ávallt 

einhverskonar misnotkun. Hægt er að lýsa mansali sem þrælahaldi án hlekkja 

(Ríkislögreglustjórinn, 2010). 

Mansal er í raun óreglulegur fólksflutningur þar sem viðkomandi manneskju er áfram 

haldið nauðugri og hún beitt valdi eftir að hún flyst á milli landa eða á milli staða í 

viðkomandi landi (Aronowitz, 2009). Reglulegur fólksflutningur er þegar til dæmis Íslendingar 

flytjast til annars lands til að vinna eða eyða efri árunum þar. Þá er ekki brotið gegn lögum 

viðkomandi landa né brotið á einstaklingnum sjálfum. Óreglulegir fólksflutningar geta verið 

tvenns konar. Þegar verið er að smygla fólki á milli landa þar sem fólkið fær að fara frjálst 

ferða sinna. En einnig þegar fólki er smyglað milli landa og því haldið nauðugu til ávinnings 

fyrir smyglarann eða kaupandann (Koser, 2005). 

Mansal er önnur tekjuhæsta skipulagða glæpastarfsemin í heiminum á eftir vopnasölu. 

Það þýðir að mansal er orðið umfangsmeira en fíkniefnaviðskipti. Talið er að ágóðinn velti 

um 32 milljörðum bandaríkjadala á ári hverju. Þó að meirihluti þolenda mansals í heiminum 

kemur frá þróunarlöndunum og einungis rúmlega 10% frá Vesturlöndum, er talið að um 

helmingur ágóðans sé frá Vesturlöndum (Félags- og tryggingamálaráðuneyti, 2009). 

Það er ekki talin mikil áhætta fyrir gerendur að stunda mansal, bæði vegna þess að 

þangað til nýlega voru ekki til lög um mansal í mörgum löndum og ef þau voru til var þeim 

ekki framfylgt. Einnig var oft komið fram við fórnarlömbin sem glæpamenn. Hægt er að 

hagnast mikið á mansali þar sem hægt er að selja stúlkurnar oftar en einu sinni og hægt að 

græða á þeim í mörg ár þess vegna og því er talað um mansal sem „low-risk/high-reward“ 

glæp, eða lítil áhætta og mikill gróði (UN.GIFT, 2008). Í þeim löndum þar sem vændi er 

ólöglegt eru dómar oft mjög vægir og frekar einblínt á fórnarlambið frekar en kaupandann. 

Þetta gerir það að verkum að þær konur sem eru fórnarlömb mansals leita sér ekki 

viðeigandi aðstoðar þegar færi gefst til. Í þeim löndum þar sem vændi er löglegt er erfitt að 

greina hver eru fórnarlömb mansals og hver ekki (Hodge og Lietz, 2007). 

Til eru ýmsar birtingarmyndir á mansali þar sem markmiðið er að nýta sér einstakling 

og kúga hann. Eftirfarandi eru skilgreiningar á helstu birtingarmyndum mansals en fjallað 

verður nánar um tvær þeirra, kynlífsþrælkun og nauðungavinnu: 

1) Kynlífsþrælkun þar sem einstaklingur er seldur til notkunar í einhvers 

konar kynferðislegum tilgangi. Komið betur inn á það síðar (Androff, 

2011). 

2) Barnaþrælkun þar sem börn eru seld í hernað, þjónustustörf eða 

kynlífsiðnað (Androff, 2011). 

3) Eigna þrælkun þar sem einstaklingurinn er eign einhvers, eins og 

þrælahald (Androff, 2011). 

4) Skuldaánauð þar sem einstaklingurinn er látinn vinna fyrir skuld sem er 

oftar en ekki aldrei hægt að vinna af sér vegna himinhárra vaxta. Oft erfist 

skuldin til barna sem neyðast til að reyna að vinna af sér skuldina (Androff, 

2011). 

5) Ríkisþrældómur sem er þegar ríkið neyðir einstaklinga í vinnu, aðallega átt 

við um herskyldu (Androff, 2011). 

6) Þjónustuþrælkun þar sem aðallega konur og börn eru neydd til að sinna 

heimilisstörfum (Androff, 2011). 

7) Samningsbundinn þrældómur er þegar einstaklingum er lofað betra lífi 

með samningum sem það skrifar undir og laðað á milli staða en þegar á 

staðinn er komið kemur allt annað í ljós. Þá er ekki staðið við samninginn 

og einstaklingurinn neyddur í vinnu. Þetta er ein aðalaðferðin við að laða 

fólk í kynlífsþrælkun (Androff, 2011). 

Þekking á mansali er lítil og því er ekki skrýtið að ýmsar ranghugmyndir um 

fórnarlömbin eigi sér stað. Ranghugmyndir eins og ef fórnarlambið nýtir ekki alla möguleika 

til að flýja getur það ekki verið kúgað, ef gerandi og þolandi eru gift eða í sambandi getur 

ekki verið um mansal að ræða, íslenskir ríkisborgara geta ekki verið þolendur mansals og ef 

þolandi segist búa við betri lífsskilyrði en áður getur hann ekki verið þolandi mansals. Þetta 

eru allt rangar staðhæfingar sem hefur verið haldið fram. Vegna þessa er mikilvægt að sem 

flestir læri að þekkja einkenni mansalsfórnarlamba til að geta borið kennsl á þau 

(Ríkislögreglustjórinn, 2010). Hér fyrir neðan verður farið nánar í nauðungavinnu og 

kynlífsþrælkun. 

3.1 Nauðungavinna 

Það eru ekki til eins margar heimildir um nauðungarvinnu eins og eru til um kynlífsþrælkun 

og er helsta ástæðan sú að það beinist svo mikil athygli að mansali tengdu kynlífsþrælkun að 

nauðungarvinnan gleymist (Andrees, 2009: 90). Samkvæmt veforðabókinni Snara.is (e.d.) 

þýðir orðið nauðungarvinna „starf sem einhver vinnur nauðugur, oft sem refsingu“. Það er 

hinsvegar ekki til nein alþjóðleg skýring á nauðungarvinnu sem gerir það mjög erfitt að átta 

sig á því hverjir eru fórnarlömb nauðungavinnu (Malpani, 2009: 129). 

 Nauðungavinnu hefur verið lýst sem  broti á grunnmannréttindum samkvæmt þeim 

lögum og stöðlum sem eru í gildi í því landi sem dvalið er í. Alþjóðlegar samþykktir þessar 

veita launafólki almenna vernd í launamálum, öryggismálum og í tengslum við 

heilbrigðisþjónustu (Anderson og Rogaly, 2006). Þar sem það er ekki hægt að skilja á milli 

hugtakanna mansal og nauðungarvinna með auðskildum hætti þyrfti hvert samfélag fyrir sig 

að setja sér staðla til að hægt sé að áætla hverjir séu í nauðungarvinnu og hverjir ekki (Fríða 

Rós Valdimarsdóttir, 2009). 

 Samkvæmt skýrslu sem Alþjóðavinnumálastofnunin gerði á árunum 2003-2007 á meðal 

tíu Evrópulanda kemur fram að atvinnurekendur notast við margskonar ofbeldisfullar 

athafnir gegn vinnufólki sínu með það að markmiði að þurfa ekki að greiða þeim laun. Á 

mörgum stöðum eru svokallaðar skuldaánauðir hluti af mansali. Þá borgar einhver skuld fyrir 

þig, til dæmis hægt að fá mann sem var handtekinn lausan gegn tryggingu og þá þarf sá sem 

sat í fangelsinu að borga skuldina einhvern veginn. Oft með hálfgerðri þrælavinnu (Andrees, 

2009: 99-100). 

 Nauðungarvinna væri ekki til í heiminum í dag ef ekki værir fyrir tilkall þjóðfélagsins um 

verðlitla muni. Til að geta fengið ódýra hluti þarf framleiðslukostnaðurinn að vera lár og því 

er náð fram með því að brjóta á rétti starfskraftsins. Á þessu geta glæpamenn hagnast mjög 

mikið og gerir peningagræðgin það að verkum að erfitt er að fá atvinnurekendur til að hætta 

þessu. Ólöglegir innflytjendur eru í sérstökum áhættuhópi.  Ekki er mikil vernd í boði fyrir 

ólöglega innflytjendur og eru þeir oftast sendir með fyrstu vél til síns heima þegar þeir nást. 

Því þora þeir ekki að tjá sig um meðferðina sem þeir sæta og láta hana yfir sig ganga 

(Andrees, 2009: 106). 

Rannsóknir á mansali hafa hingað til nánast einungis einblínt á kynlífsþrælkun og því er 

það oft sem nauðungavinnan verður útundan. Helmingur allra fullorðinna einstaklinga sem 

voru fórnarlömb mansals í Bretlandi á árunum 2009 – 2011 voru neydd til að vinna í öðrum 

iðnuðum en kynlífsiðnaðinum. Þegar litið er til barna í mansali á sama tímabili var stærstur 

hluti þeirra notaður í nauðungavinnu (Alvarez og Alessi, 2012). Hér á Íslandi hafa komið upp 

nokkur tilvik um nauðungavinnu (Fríða Rós Valdimarsdóttir, 2009). 

Í rannsókn sem Fríða Rós Valdimarsdóttir gerði komu í ljós nokkur dæmi um 

nauðungavinnu hér á landi. Til að mynda var fyrirtæki sem flutti inn konur frá ákveðnu landi 

sem sáu um allskonar þjónustu útum allan bæ. Ekki var sótt um kennitölu fyrir konurnar og 

voru launin þeirra greidd inn á reikning ákveðins einstaklings sem borgaði konunum síðan 

eftir sínu höfði. Annað dæmi er um eldri konu sem fékk atvinnuleyfi í gegnum ættingja sinn 

sem rak fyrirtæki hér. Hann borgaði konunni engin laun, beitti hana ofbeldi og hélt eftir 

atvinnuleyfinu hennar svo hún gæti ekki fengið sér aðra vinnu. Einnig er dæmi um konu sem 

fékk menn í vinnu hér á Íslandi frá hennar heimalandi og borgaði þeim 30.000 krónur í laun á 

mánuði en rukkaði þá samt sem áður um 26.000 krónur í leigu þegar þeir bjuggu átta eða tíu 

saman í einu húsnæði. Hún hélt eftir atvinnuleyfinu þeirra þannig að þeir þorðu ekki að gera 

neitt (Fríða Rós Valdimarsdóttir, 2009). 

Einnig er dæmi um kynlífsþrælkun í þessari rannsókn. Konur sem komu hingað til lands 

til að selja sig í vændi á hótelum. Þær voru einungis á landinu í nokkra daga og seldu sig 

íslenskum karlmönnum. Var talið að þessar konur væru hluti af stærra neti mansals og að 

þær væru ekki einar á ferð þótt það liti þannig út (Fríða Rós Valdimarsdóttir, 2009). 

3.2 Kynlífsþrælkun 

Samkvæmt tölum frá Utanríkisráðuneyti Bandaríkjanna eru 70-80% þolenda mansals konur 

og um 50% eru börn. Þetta segir okkur það að mansal er mjög kynbundið fyrirbrigði. Flestar 

konurnar eru síðan seldar til vændis eða annarrar kynferðislegrar misnotkunar (Hodge og 

Lietz, 2007). 

 Samkvæmt Alþjóðastofnun um fólksflutninga (2001) er hægt að skipta mansali á 

konum í þrennt. Í fyrsta lagi eru það konur sem stunda götuvændi, í öðru lagi þær sem eru í 

vændishúsum og í þriðja lagi þær sem hafa verið fluttar frá einu landi til annars til að nota í 



12 

kynlífsþjónustu. Eins og áður hefur komið fram fær kynlífsþrælkun mesta athygli af öllum 

tegundum mansals og fær til dæmis barnamansal flestar sakfellingar. Þar af leiðandi eru til 

mun fleiri heimildir um kynlífsþrælkun og barnamansal en nauðungavinnu. Í flestöllum 

löndum er alltaf eitthvað gert  til að reyna að koma í veg fyrir eða stöðva barnamansal þrátt 

fyrir að ekki sé tekið hart á mansali karla og kvenna (Guinn, 2008). 

 Það er orðið mun auðveldara að flytjast á milli landa og til dæmis bara í Evrópu er 

mjög auðvelt að flytja einstaklinga milli landa án þeirra leyfis. Landamæraeftirlit er mun 

minna á lestarstöðvum en á flugvöllum og það er hægt að taka lest nánast útum alla Evrópu. 

Þetta og margir aðrir þætti gera það að verkum að mansal í Evrópu hefur fjölgað töluvert á 

síðustu 10 árum (Lethi, 2003). Mansalsfórnarlömb sem eru seld til annarra landa skilja oftast 

ekki tungumálið og hafa því ekki mikla möguleika á að segja frá misnotkuninni sem þau sæta. 

Mörg halda að ef stjórnvöld finna þau þá verða þau send heim þar sem ekkert gott bíður 

þeirra. Þetta gerir það að verkum að auðveldara er að stjórna þeim (IOM, 2001). 

 Til eru dæmi um það að konum er rænt og þær læstar inni á nýjum stað þar sem þær 

komast ekki út og fá reglulega inn til sín karlmenn sem nauðga þeim og misnota. Einnig eru 

til dæmi um að konur velji sjálfar að stunda vændi til að komast til annars lands en yfirleitt 

hafa þær enga stjórn á vinnuaðstæðunum (Long, 2004). 

3.3 Umfang mansals 

Hægt er að finna mansal í flest öllum löndum í heiminum í dag en með ólíkar birtingarmyndir 

þar sem ekki er lagarammi hvers lands eins og þurfa því gerendurnir að aðlaga sig að hverju 

landi fyrir sig (Bales, 2000). Samkvæmt tölum frá árinu 2010 eru mansalsfórnarlömb sem eru 

neydd í kynlífsiðnað um 58% allra fórnarlamba mansals og einstaklingar sem eru seldir í 

nauðungarvinnu eru um 36% mansalsfórnarlamba. Þessar tölur hafa breyst frá árinu 2006 

þegar mansalfórnarlömb í kynlífsiðnaði voru talin vera 79% fórnarlamba mansals og í 

nauðungarvinnu voru 18% (United Nations Office on Drugs and Crime, 2012). 

Erfitt getur verið að gera sér grein fyrir því hversu margir eru tengdir 

mansalsiðnaðinum þar sem stærstur hluti þess fer fram á bak við tjöldin. Í Þýskalandi er talið 

að um 300.000 einstaklingar séu tengdir mansali en á Ítalíu er talið að um 50.000 

einstaklingar séu tengdir iðnaðinum. Hægt er þó að áætla að fórnarlömbin séu mun fleiri þar 

sem þessar tölur eiga einungis við um mál sem voru rannsökuð (Monzini, 2005). 

Í Suð-austur Asíu er kynlífsferðamennska mjög útbreidd og eru farnar sérstakar ferðir 

til landa eins og Filippseyja, Kambódíu og Tælands í þeim eina tilgangi að kaupa sér vændi og 

kanna kynlífsmarkaðinn þar. Flestir þessara markaða urðu til vegna stríða eða annarra áfalla. 

Til að mynda í Tælandi stækkaði kynlífsmarkaðurinn til muna vegna dvöl Bandaríkjamanna 

þar í stríðinu við Víetnam. Þegar stríðinu lauk og Bandaríkjamenn hurfu á brott var ákveðið 

að snúa þjónustunni að heimamönnum og ferðamönnum. Í dag sér kynlífsiðnaðurinn í 

Tælandi fyrir stórum hluta þjóðartekna. Filippseyjar eru einn helsti viðkomustaður þeirra 

ferðamanna sem hafa í huga einhverskonar kynlífskaup. Þar spratt kynlífsmarkaðurinn upp í 

kringum herstöðvar frá Bandaríkjamönnum og snerist síðan að heimamönnum þegar 

Bandaríkjamenn hurfu á brott (Monzini, 2005). 

Flest mansalsfórnarlömbin sem flutt eru inn í Evrópusambandslöndin koma 

upprunalega frá Rússlandi, mið- og suð-austur Evrópu, Austurlöndum fjær, Vestur-Afríku og 

Suður-Ameríku. Talið er að fjöldi þeirra telji á hundruðum þúsunda. Þetta sýnir það að 

fórnarlömbin eru flest frá fátækari ríkjum en send til ríkari landa eins og Norður-Ameríku, 

Eyjaálfu og Norður-Evrópu (Europol, 2007). 

3.4 Gerendur 

Gerendur í mansalsmálum geta verið einstaklingur, hópur eða glæpasamtök. Þeir skiptast í 

tvo hópa, seljendur og kaupendur. Seljendurnir eru þeir sem ná í fórnarlömbin og koma þeim 

á áfangastað. Þeir móta fórnarlömbin og gera þau veikari fyrir. Mikilvægt þykir að brjóta 

fórnarlömbin niður andlega og líkamlega með það að markmiði að þau sætti sig við örlög sín 

og reyni síður að flýja. Er beitt allskonar pyndingaraðferðum á fórnarlömbin, þau beitt 

líkamlegu ofbeldi, nauðgað og fleira í þeim dúr þangað til sálarlíf þeirra er orðið svo slæmt að 

þau sætta sig við orðinn hlut (Bales, 2005). 

Kaupendurnir eru þeir sem borga fyrir fórnarlömbin til að nota eins og þeim sýnist. 

Oftast í kynlífsþjónustu eða í nauðungavinnu. Oft eru fórnarlömbin síðan seld áfram til nýrra 

kaupenda. Kaupendurnir hafa yfirleitt vissa hugmynd um hvernig fórnarlömb þau vilja fá, 

hvort það er ung kona, lítið barn eða hraustur karlmaður svo dæmi séu tekin (Bales, 2005). 

Hægt er að skipta mansalsferlinu niður í þau hlutverk sem hver og einn gerandi sinnir. 

Kathryn Farr (2005) talar um átta hlutverk: 

1. Skaffari (e. recruiter) fer og finnur fórnarlömb annaðhvort með blekkingum eða 

valdi. 

2. Miðlari (e. broker) er miðjumaður. Venjulega kaupa miðlarar fórnarlömb frá 

sköffurum og selja þau áfram til vinnuveitandans. 

3. Samningsaðili/verktaki (e. contractor) sér um að koma fórnarlömbunum frá 

miðlaranum til vinnuveitandans. 

4. Ferðafulltrúi (e. travel agent) sér um að hafa öll skjöl um „löglegu“ vinnuna sem 

fórnarlambið var lokkað með tilbúin og með alla samninga á hreinu. 

5. Falsari (e. forger) sér um að hafa fölsuð eða stolin gögn og það sem þarf til að 

ferðast á milli landa klárt. 

6. Fylgdarmaður (e. transporter) sér um að koma fórnarlambinu á milli staða, 

stundum er ferðast um mörg lönd til að ná áfangastað. 

7. Vinnuveitandi (e. employer) sem keypti fórnarlambið upprunalega og er með 

stað fyrir vændissöluna. Vinnuveitendur sjá fyrir húsnæði og mat fyrir 

fórnarlambið og selja það áfram, oft til að borga upp í skuldina fyrir öllum 

flutningunum. 

8. Vörður (e. enforcer) sér um að gæta staðarins og fórnarlambsins. Sjá til þess að 

lögreglan komi ekki og að fórnarlambið nái ekki að flýja. 

Alþjóðavinnumálastofnunin skiptir mansalsferlinu hins vegar niður í þrjú stig. Þau eru 

nýliðunarstig, flutningsstig og móttöku- og vinnuúthlutunarstig. Nýliðunarstigið (e. 

recruitment stage) er þegar fórnarlömbin eru valin og þau beitt blekkingum eða tekin með 

valdi. Flutningsstig er þegar fórnarlömbin eru annaðhvort flutt til innan lands eða flutt á milli 

landa. Móttöku- og vinnuúthlutunarstig er þegar fórnarlömbin eru komin á áfangastað og 

þau sett í þá vinnu sem þau voru fengin til að sinna (Internation Labour Office, 2005). 

Rannsóknir hafa sýnt fram á að oft eru það konur sem koma að skipulagningu mansals 

og á það sérstaklega við þegar um er að ræða sölu á ungum stúlkum. Í Austur-Evrópu og 

Mið-Asíu eru fleiri konur dæmdar vegna milligöngu um mansal heldur en karlar. Ástæðan 

gæti verið að hluta til sú að konur eru oftar neðar í virðingarstiganum hjá glæpasamtökum 

og fengnar til að sinna ýmsum hlutverkum sem auðveldara er að bera kennsl á og handsama 

(Ríkislögreglustjórinn, 2013). 

Þegar kemur að því að finna fórnarlömb er yfirleitt horft til fólks sem er neðar í 

þjóðfélagsstiganum. Konur og börn sem eiga við efnahags- eða fjárhagsvanda að stríða eru 

talin frekar auðveld fórnarlömb. Einnig eru fórnarlömb sem koma frá brotnum heimilum og 

dreymir um betra líf talin auðveld. Þetta er fólk sem lætur gabbast af gylliboðum 

glæpamannanna með það í huga að þau séu að breyta lífi sínu til hins betra (Félags- og 

tryggingamálaráðuneyti, 2009). Í Rússlandi og öðrum löndum Austur-Evrópu eru settar upp 

módelskrifstofur og au-pair umboð í þeim eina tilgangi að lokka ungar stúlkur með von um 

betra líf og selja þær síðan í vændi (Monzini, 2005). 

Seljendur í mansalsmálum hafa hingað til ekki hikað við að beita ofbeldi, skjalafalsi og 

hvers kyns kúgunum til að ná sínu fram. Þeir líta á sig sem viðskiptamenn og fórnarlömbin 

sem hluti sem hægt er að selja aftur og aftur og hafa mikinn gróða af. Samkvæmt rannsókn 

sem Louise Waugh gerði kom í ljós að sumir seljendur hafa byggt upp yfirgripsmikið 

tengslanet þar sem er hægt að biðja um ákveðin fórnarlömb, einhver sérstök útlitseinkenni 

eða hvað þeir vilja nota fórnarlambið í, og þá er farið í að finna fórnarlömb með þessa kosti 

handa kaupendunum (Waugh, 2006). 

Stærstur hluti kaupenda að kynlífsþjónustu eru karlmenn á miðjum aldri, í miðstétt og 

eiga fjölskyldur. Þetta sýna flestar rannsóknir í Evrópu fram á. Kaldhæðnislegt er að líta á að 

konurnar sem þeir kaupa sér þjónustu hjá eru algjör andstæða þeirra. Búa við bágan kost og 

gera þetta af illri nauðsyn eða eru neyddar til þess. Meðan kaupendurnir eru efnaðir og vel 

stæðir (Monzini, 2005). Sálfræðingar í Frakklandi könnuðu manngerð og persónuleika þeirra 

karlmanna sem kaupa kynlífsþjónustu og skipta þeir kaupendunum upp í fjóra hópa. Fyrsti 

hópurinn er karlmenn sem telja sig vera tilfinningalega einmana og ekki hæfa í samband með 

konu. Annar hópurinn eru karlar sem treysta sér ekki í náið samband með konu vegna 

fortíðar sinnar. Þriðji hópurinn er karlmenn sem fá ekki fullnægju sína heima fyrir og fjórði 

hópurinn er karlmenn sem óttast skuldbindingar (Monzini, 2005). 

3.5 Tengsl mansals og vændis 

Eins og áður hefur komið fram er skilgreiningin á vændi hver sú manneskja sem selur aðgang 

að líkama sínum gegn gjaldi en skilgreiningin á mansali er þegar manneskja er tekin gegn 

sínum vilja og seld áfram, það getur verið í nauðungavinnu, hernað, heimilishjálp, 

kynlífsþrælkun og fleira. Þegar kemur að vændi getur verið erfitt að henda reiður á hvort um 

sé að ræða mansalsfórnarlamb eða manneskju sem stundar vændi af fúsum og frjálsum vilja. 

Til eru þeir fræðimenn sem aðhyllast þá kenningu að ekki allt vændi sé tilkomið vegna 

neyðar. Fræðimenn sem hneigjast að þessu sjónarmiði líta á þetta sem atvinnugrein og tala 

ekki lengur um vændi heldur vilja kalla þetta frekar kynlífsvinnu (O‘Connell Davidson, 2006). 

Hin kenninging sem annar hópur fræðimanna hneigist að segir að vændi er aldrei valið af 

frjálsum einstaklingi og því er ekki hægt að gera greinarmun á vændi og mansali. Vændi feli 

semsagt alltaf í sér einhverja nauðung (Gísli Hrafn Atlason og Katrín Anna Guðmundsdóttir, 

2008). 

 Mansalsfórnarlömb tilheyra oft hættulegasta hluta vændismarkaðarins. Þar sem þau 

eru eign einhvers annars er ekki komið fram við þau eins og manneskjur sem gerður er 

formlegur samningur við um þjónustu. Viðskiptavinirnir telja sig þá hafa rétt á að gera hvað 

sem er við vændiskonuna því þeir telja hana þeirra eign í þann tíma sem þeir keyptu hana 

(Monzini, 2005).  

4 Baráttan við mansal 

4.1 Palermóbókunin 

Þann 15. nóvember árið 2000 samþykktu Sameinuðu þjóðirnar mikilvægasta samning sem 

gerður hefur verið í átt að stöðvun á mansali. Sá samningur er oftast nefndur Palermó 

bókunin þar sem gerð þessa samnings átti sér stað í borginni Palermó á Ítalíu (UNODC, 

2000). Samningur Sameinuðu þjóðanna gegn fjölþjóðlegri, skipulagðri glæpastarfsemi (e. 

United Nations Convention against Transnational Organized Crime) var undirritaður af 112 

ríkjum. Samningurinn tók gildi árið 2003 og nú hafa 142 ríki skrifað undir bókunina sem fjallar 

í grófum dráttum um siðareglur til að koma í veg fyrir mansal, og þá sérstaklega gegn konum 

og börnum, en einnig til að refsa þeim sem að mansali koma. Ísland undirritaði ekki 

samninginn fyrr en nokkrum árum seinna og það var svo ekki fyrr en þann 13. maí 2010 sem 

samningurinn varð fullgildur á Íslandi. Þurfti að breyta íslenskum hegningarlögum í samræmi 

við samninginn til að hægt væri að fullgilda hann (Mannréttindastofnun, e.d.). 

 Með tilkomu Palermo bókuninni var mansal í fyrsta sinn skilgreint á alþjóðavísu: 

„Nýráðning, flutningur, hýsing eða móttaka manneskju, með því að notast 

við ofbeldi, hótun eða annars konar ógnun, með mannráni, svikum eða 

blekkingum, með misnotkun valds eða stöðu á varnarleysi viðkomandi, 

með því að borga eða fá borgað í peningum eða öðrum hlunnindum til að 

afreka það að ráða yfir annarri manneskju í þeim tilgangi að notfæra sér 

hana. Notfæringin inniheldur, í lágmarki, sölu í vændi eða í aðrar tegundir 

af kynferðislegri misnotkun,  nauðungavinnu eða þjónustu, þrældóm eða 

þætti tengda þrældóm, eða líffæraflutninga.“ (UNODC, 2000). 

Við þessa skýringu styðjast 142 lönd í baráttunni gegn mansali. 

Í Palermó bókuninni kemur margt gott fram sem hægt er að nýta sér í baráttunni. Til 

að mynda þurfa fórnarlömb mansals ekki lengur að sanna að þau séu fórnarlömb heldur 

njóta þau öll verndar og á að tryggja þeim upplýsingar um úrræði og aðstoð sem og 

læknisaðstoðar, verndar frá gerendunum og grunnframfærslu. Þessum fórnarlömbum er 

einnig tryggt áframhaldandi dvöl í viðkomandi landi sem gæti orðið endanleg ef það er vilji 

fórnarlambsins (Fríða Rós Valdimarsdóttir, 2009).  Þó er tvennt í bókuninni sem hefur fengið 

ýmsa gagnrýni á sig. Fyrir það fyrsta gerir bókunin ráð fyrir að fórnarlömbin séu alltaf flutt 

milli landa. Það hefur þó sannað sig að svo er ekki alltaf. Fórnarlömb eru oft flutt til mörgum 

sinnum án þess að fara nokkurn tímann yfir landamæri. Í öðru lagi er það að Palermó 

bókunin lítur framhjá smærri mansalshópum því bókunin er hluti af verkefni Sameinuðu 

þjóðanna um brotastarfsemi á alþjóðavettvangi og gerir því ráð fyrir að mansal tilheyri stóru 

glæpagengjunum (Guinn, 2008: 123). 

4.2 Samningur Evrópuráðs 

Annar stór samningur sem var gerður um aðgerðir gegn mansali er Samningur 

Evrópuráðs. Hann var samþykktur árið 2005 og tók gildi á Íslandi árið 2012. Markmiðið með 

þessum samningi er verndun mannréttinda fórnarlamba ásamt því að gerendur verði 

saksóttir. Samningur Evrópuráðs gengur lengra hvað varðar verndun fórnarlamba en aðrir 

alþjóðasamingar um mansal. Gildi og nýjung samningsins er fjórþætt. Í fyrsta lagi  er það 

staðfesting á að mansal er ógn við mannlega tign og að þörf er á viðbættri vernd, lagalega 

séð. Í öðru lagi er gerð grein fyrir að mansal getur bæði átt sér stað milli ríkja og innan ríkis 

og tekur samingurinn einnig til mansals í öllum birtingarmyndum, svosem kynlífsþrælkunar 

og nauðungarvinnu. Í þriðja lagi var sett á fót eftirlitskerfi sem á að tryggja það að öllum 

ákvæðum samningsin sé framfylgt. Í fjórða lagi er lögð áhersla á jafnrétti kynjanna 

(Innanríkisráðuneytið, 2013). 

Samkvæmt öðrum kafla þessa samnings ber íslenskum stjórnvöldum skylda til að 

koma með skilvirkna stefnu gegn mansali. Það felst í vitundarvakningu, rannsóknum, 

fræðsluátaki og fleiru með áherslu á bæði þá hópa sem eru möguleg mansalsfórnarlömb  og 

einnig á það fagfólk sem starfar með þeim. Þá er lögð áhersla á mikilvægi frjálsra 

félagasamtaka við vitundarvakningu og forvarnir og leitast við að fá þau til þátttöku og 

samvinnu ef mögulegt er (Innanríkisráðuneytið, 2013). 

4.3 Mansal og laga og stefnu umhverfi á Íslandi 

Í Almennum hegningarlögum nr. 19/1940 kemur fram að hver sá sem gerist sekur um mansal 

skuli vera refsað með allt að átta ára fangelsi. Þessi lög sem eru frá 1940 halda enn gildi og 

hefur einungis einu sinni verið dæmt í mansalsmáli þó að grunur sé á því í fleirum málum.  

Það var ekki fyrr en árið 2002 sem íslensk stjórnvöld viðurkenndu mansal sem 

vandamál á Íslandi. Á fundi um mansal sem utanríkisráðherra Norðurlandanna og 

Eystrasaltsríkjanna héldu var skipaður starfshópur sem hafði það hlutverk að fjalla um og 

marka stefnu gegn mansali. Ári seinna var yfirlýsing um að baráttan gegn mansali yrði gerð 

að forgangi undirrituð af félags- og dómsmálaráðherrum Norðurlandanna og sett fram að 

hvert land fyrir sig skyldi gera aðgerðaráætlun sem þyrfti að vera tilbúin ekki seinna en árið 

2005 (Fríða Rós Valdimarsdóttir, 2009). 

Íslensk stjórnvöld hafa síðan þá verið iðin við að taka þátt í baráttu geng mansali, til 

dæmis með samstarfi við önnur ríki. Ráðstefnan Átak gegn verslun með konur var haldin af 

dómsmálaráðuneytinu árið 2003 og var sérfræðingur í baráttunni gegn mansali frá 

ríkislögreglustjóranum í Stokkhólmi fenginn sem gestur. Nordic Baltic campaign against 

trafficking women var þriggja ára samstarfsverkefni Norðurlanda og Eystrasaltslanda sem 

hófst 2005 og lauk 2008. Þar voru þróaðar aðgerðir sem eiga að aðstoða fórnarlömb 

mansals. Þá var komið á sérstöku tengslaneti á Íslandi og í því voru fulltrúar stofnana sem 

hafa eitthvað með mansalsfórnarlömb að gera. Til dæmis voru Stígamót, ríkislögreglustjóri, 

samtök kvenna af erlendum uppruna og Kvennaathvarf með í þessu tengslaneti. Einnig tóku 

þátt Útlendingastofnun, Félagsþjónustan í Reykjavík og ríkissaksóknari svo eittvhvað sé nefnt 

(Fríða Rós Valdimarsdóttir, 2009). 

Með breytingum á Almennum hegningarlögum árið 2009 var sett fram skilgreining á 

mansali sem Palermóbókunin og Samningur Evrópuráðs styðst við (Almenn hegningarlög nr. 

19/1940). Lög um útlendinga nr. 96/2002 var breytt árið 2010 með það að markmiði að 

tryggja réttindi og öryggi fórnarlamba mansals. Gert var mögulegt að veita tímabundið 

dvalarleyfi ef grunur leikur á að viðkomandi er fórnarlams mansals. Þá er það annars vegar 

dvalarleyfi á umþóttunartíma í sex mánuði og svo endurnýjanlegt dvalarleyfi ef aðstæður 

krefjast. 

Það er mjög sjaldgæft að þolendur mansals séu frá Íslandi. Ísland er talið vera 

umflutningsland fyrst og fremst en einnig móttökuland. Flestir þolandanna eru taldir vera frá 

Póllandi, Rússlandi, Brasilíu, Kína og fleiri þess háttar löndum. Vinna þeir flestir í kynlífsiðnaði 

eða í nauðungavinnu á veitingastöðum eða við byggingavinnu (Fríða Rós Valdimarsdóttir, 

2009). Það kom í ljós árið 2008 þegar ríkislögreglustjóri gaf út matsskýrslu á skipulagðri 

glæpastarfsemi og hættunni á hryðjuverkum að á Íslandi er skipulögð vændisstarfsemi þar 

sem vændiskonur eru fluttar inn til að anna eftirspurninni (Félags- og 

tryggingamálaráðuneytið, 2009). 

Samkvæmt skýrslu sem var gerð haustið 2009 eru að lágmarki 59 þolendur mansals á 

Íslandi og að hámarki 128. Í þessari rannsókn var rætt við opinbera starfsmenn, lögfræðinga 

og starfsmenn frjálsra félagasamtaka og var það athyglisvert að einungis 30% þeirra 

mansalsmála sem voru tilkynnt til framangreindra þátttakenda voru í kynlífsiðnaðinum. 

Þolendur mansals í kynlífsiðnaðinum eru þó mun fleiri  en þeir sem hafa raunverulega leitað 

sér hjálpar (Fríða Rós Valdimarsdóttir, 2009). 

Kristínarhús var athvarf sem Stígamót opnuðu haustið 2011 og var tilraunaverkefni til 

tveggja ára. Því var lokað í byrjun árs 2014. Kristínarhús var liður í áætlun ríkisstjórnarinnar 

gegn mansali og var fyrir konur á leið úr mansali eða vændi. Hægt var að dvelja þarna í 

stuttan tíma en einnig í langan tíma (Innanríkisráðuneytið, 2013). Í Kristínarhúsi dvöldu 27 

konur í þann tíma sem það var opið. Árið 2013 gistu fjórar íslenskar konur, sjö erlendar konur 

og átta börn í Kristínarhúsi. Þrjár konur fæddu börn á meðan á dvölinni stóð. Yfirleitt dvöldu 

konur í húsinu í nokkra mánuði. Kristínarhús var fyrst og fremst ætlað til að hjálpa konum 

sem þangað leituðu að byrja upp á nýtt. Samstarf við ýmsar meðferðarstofnanir var gott og 

gátu konur fengið alla þá aðstoð sem þær þurftu, hvort sem hún var sálræn eðlis eða, til 

dæmis, vegna fíknar. Allar konurnar fengu viðtalstími við ráðgjafa hjá Stígamótum til að geta 

unnið úr sínum málum. Unnið var með Barnavernd Reykjavíkur til að tryggja að börn þessara 

kvenna væru í öruggu umhverfi og  að þeim liði vel (Stígamót, 2013). 

Eina málið þar sem dæmt hefur verið fyrir mansal var í máli fimm manna frá Litháen 

árið 2010. Það byrjaði allt með því að 19 ára kona frá Litháen trylltist um borð í flugvél 

Iceland Express á leið til landsins. Lögreglan var fengin til að taka við henni í Keflavík og var 

farið með hana á Landsspítalann í Fossvogi. Var lögreglan kölluð aftur út þegar átti að láta 

konuna lausa þar sem starfsfólki spítalans leist ekki á mennina sem voru að bíða eftir henni. 

Þegar búið var að taka við hana viðtal var hún flutt í húsnæði á vegum félagsmálayfirvalda. 

Hún hvarf úr því húsnæði og þurfti lögreglan að lýsa eftir henni í fjölmiðlum. Hún fannst 

nokkrum dögum seinna og var þá tekið viðtal við hana aftur þar sem grunur lék á að hún 



21 

væri fórnarlamb mansals. Í þessu viðtali kom í ljós að konunni hefði verið haldið í vændi á 

tveimur stöðum í Litháen (Héraðsdómur Reykjaness, 2010). 

Þegar hún var 18 ára var henni rænt og haldið nauðugri í húsnæði í bænum Panevezys í 

Litháen þar sem hún var látin stunda vændi. Henni var haldið í áfengis- og vímuefnaneyslu og 

hún var barin til hlýðni. Hún var síðan flutt ásamt öðrum konum í hús úti í skógi rétt hjá 

bænum og látin stunda vændi þar. Var henni komið til bjargar af lögregluyfirvöldum og send 

til síns heima ásamt hinum konunum. Eftir nokkra mánuði hvarf konan aftur og var henni 

komið fyrir í sama húsnæði í Panevezys og látin stunda vændi á ný. Þar vingaðist hún við 

mann sem sagðist geta sent hana til Íslands og vinir hans þar myndu finna vinnu handa 

henni. Hún samþykkti það og var gefin fölsuð skilríki til að komast til landsins (Héraðsdómur 

Reykjaness, 2010). Með aðstoð konunnar og nánari eftirgrennslan lögreglu voru fimm Litháar 

handteknir og dæmdir fyrir frelssisviptingu konunnar, hýsingu hennar og flutning með það 

að markmiði að nota hana í kynferðislegum tilgangi . Sá sem var talinn vera höfuðpaurinn í 

þessu máli fékk fimm ára dóm en hinir fengu allir fjögurra ára dóm (Þingskjal 1389, 2010-

2011). 

Catalina Mikue Ncogo er fyrsti einstaklingurinn sem var ákærður fyrir mansal á Íslandi. 

Hún var sýknuð í þeim ákærulið en dæmd fyrir að hafa atvinnu af umfangsmikilli 

vændisstarfsemi og innflutning og sölu á fíkniefnum og gert að sitja þrjú og hálft ár í fangelsi. 

Héraðsdómur Reykjaness hafði áður dæmt Catalinu í tveggja og hálfs árs fangelsi í byrjun 

desember 2009 en Hæstiréttur þyngdi dóminn (Hæstiréttur Íslands, 2010). Catalina var 

dæmd fyrir að hafa milligöngu um vændi nokkurra kvenna. Hún leigði húsnæði undir 

starfsemina og auglýsti vændi á vefsíðum þar sem hún hafði tekið myndir af konunum og 

óskað eftir kynmökum annarra við þær gegn greiðslu. Hún var einnig ákærð fyrir mansal þar 

sem henni var gefið að sök að hafa flutt fórnarlambið til landsins undir því yfirskini að hún 

væri að fara í frí. Þá hafi hún læst fórnarlambið inni og tekið af því skilríki og föt. Samkvæmt 

fórnarlambinu var hún neydd til að stunda vændi og hótað líkamsmeiðingum ef hún hlýddi 

ekki. Var Catalina sýknuð af þessari ákæru þar sem framburður fórnarlambsins þótti ekki 

nógu trúanlegur (Hæstiréttur Íslands, 2010). 

5 Vinna með fórnarlömbum 

Í mansalsmálum sem koma að kynlífsiðnaðinum eru konur og börn í meirihluta. Talað er um 

að 55-60%  þolanda mansals séu konur. Síðustu ár hefur orðið aukning á ungum stúlkum í 

mansali og er hlutfall þeirra um 17%. Hlutfall kvenna er hins vegar nokkuð stöðugt. Í mörgum 

óþróuðum löndum eru konur í veikari stöðu en karlar og hafa ekki sömu tækifæri sem gerir 

þær að auðveldari fórnarlömbum. Þetta sannast þegar skoðað er hvaðan flest 

mansalsfórnarlömbin koma og hvert þau eru send (UN. GIFT., 2008). Karlar eru taldir vera 

um 14-18% þolenda og ungir strákar um 8-10% þeirra (United Nations Office on Drugs and 

Crime, 2012). 

Í kjölfar fjárhagslegra áfalla eða vegna aðstæðna eins og stríðsátaka eða 

náttúruhamfara eykst áhættan á því að einstaklingur verði mansalsfórnarlamb. Gerendur 

nýta sér slæmar aðstæður fólks til að ná sem mestu valdi yfir þeim. Flest fórnarlömbin koma 

frá löndum þar sem er mikil fátækt, pólitískt óöryggi eða þar sem stríð ríkir (International 

Labour Office, 2005). 

Til að hægt sé að bera kennsl á fórnarlömb mansals hafa Sameinuðu þjóðirnar, 

Evrópusambandið og félagasamtök um allan heim búið til nokkurs konar gátlista sem hægt er 

að styðjast við og þróa frekar. Einnig hafa samtök í Noregi sem kallast Rosa-help og sjá um að 

taka á móti mansalsfórnarlömbum og styðja við bakið á þeim búið til hagkvæman lista sem 

hefur verið þýddur yfir á íslensku. Á listanum eru nefnd fimm atriði sem þarf að hafa í huga 

þegar staða fórnarlambsins er greind. Í fyrsta lagi þarf fórnarlambið ekki að hafa ferðast yfir 

landamæri. Í öðru lagi þarf mansal ekki að vera kerfisbundin starfsemi, það getur verið eitt 

einstakt tilvik. Í þriðja lagi skiptir það ekki máli þó að fórnarlambið hafi samþykkt þessar 

aðstæður. Í fjórða lagi skiptir ekki máli hversu mikil misnotkun hefur átt sér stað. Í fimmta 

lagi á að veita fórnarlambinu viðeigandi aðstoð þrátt fyrir að það vilji ekki gefa upp 

gerendurnar og vinna með lögreglu (Fríða Rós Valdimarsdóttir, 2009). 

Fara þarf sérstaklega gætilega að mansalsfórnarlömbum þar sem þau verða yfirleitt 

fyrir andlegu-, líkamlegu- og kynferðislegu ofbeldi af gerendunum og bera því ekki mikið 

traust til utanaðkomandi aðila. Glíma flest þeirra við heilsufarsvandamál þar sem 

læknisaðstoð er veitt í algjöru lágmarki (Alvarez og Alessi, 2012). Þolendum hefur oft verið 

byrluð ólyfjan án þeirrar vitneskju og þeir beittir miklu harðræði. Því er ekki skrýtið að 

fórnarlömb mansals glíma mörg hver við þunglyndi og reiði. Áfallastreituröskun er algeng 

meðal fórnarlamba og getur látið þolandann virðast pirraðan og vanþakklátan þegar verið er 

að reyna að aðstoða hann (United Nations Office on Drugs and Crime, 2008). 

Mikilvægt er að mansalsfórnarlömb fái þá vernd og aðstoð sem þau þarfnast. 

Mansalsfórnarlömb þora oft ekki að leita aðstoðar að fyrra bragði sem gæti verið til komið 

vegna sektarkenndar, vegna þess sem gæti komið fyrir fjölskyldu þeirra eða af því þau 

treysta ekki að það sé hægt að aðstoða þau og koma þeim úr þessum aðstæðum. Einnig 

getur manneskja verið hrædd um að verða vísað úr landi og neydd til að fara aftur til síns 

heimalands þar sem aðstæður geta verið mjög slæmar. Í sumum tilfellum gera einstaklingar 

sér ekki grein fyrir því að þau eru mansalsfórnarlömb og eru orðin það háð gerandanum og 

búin að mynda ákveðin tengsl við hann að þeim dettur ekki í hug að biðja um aðstoð 

(Innanríkisráðuneytið, 2013). 

Þar sem Ísland er aðili að ýmsum alþjóðasamningum sem snúast að mansali og 

báráttunni við það þá er það skuldbundið því að veita mansalsfórnarlömbum alla þá 

þjónustu sem þau þurfa. Þetta inniheldur en er ekki einskorðað við læknisaðstoð, 

sálfræðiaðstoð, húsnæði, vernd, túlkaþjónustu og fleira. Öryggi og bætt líðan 

mansalsfórnarlambs er meginskilyrði til að það geti tekið meðvitaða ákvörðun um eigið líf og 

hvort það treysti sér í að aðstoða lögreglu í handtöku á gerandanum (Innanríkisráðuneytið, 

2013). 

Í þeim fáu mansalsmálum sem komið hafa upp á Íslandi hafa mansalsfórnarlömb 

almennt fengið góða þjónustu og verið sýndur mikill skilningur. Hafði Kristínarhús spilað stórt 

hlutverk þar sem mansalsfórnarlömb gátu búið á meðan verið var að vinna að þeirra málum. 

Þar fengu þau viðeigandi aðstoð og vernd. Þar sem Kristínarhúsi hefur nú verið lokað eru 

Stígamót eini staðurinn fyrir mansalsfórnalömb en þar er einungis hægt að dvelja í stuttan 

tíma (Innanríkisráðuneytið, 2013). Erlendir sérfræðingar sem hafa komið hingað til landsins í 

þeim tilgangi að rannsaka mansal hafa fundið ýmis merki um að mansal sé stundað hér og 

fólk flutt inn til kynlífsnotkunar (Fríða Rós Valdimarsdóttir, 2009). 

Forvarnir spila stóran hluta í baráttunni gegn mansali. Hægt að halda forvarnarfræðslu 

og fækka þar með hugsanlegum fórnarlömbum mansals. Árið 2011 voru Sterk – samtök gegn 

vændi og mansali með forvarnarfræðslu sem var beint að ungum karlmönnum. Það var til að 

mynda haldin myndbandakeppni sem snerist að vændi og var markmiðið að sýna fólki fram á 

skaðleg áhrif þess. Mikilvægt er að háskólasamfélagið leggi sitt að mörkum í að uppræta 

mansal og sinnir rannsóknum og einnig kennslu í viðeigandi fögum (Innanríkisráðuneytið, 

2013). 

 Eins og fram hefur komið áður er mjög mikilvægt að hafa vel upplýst fagfólk sem 

getur miðlað reynslu sinni áfram. Hægt er að gefa út handbók um greiningu fórnarlamba. 

Einnig er hægt að dreifa bæklingum um þá aðstoð sem fórnarlömbum mansals stendur til 

boða. Þá var lagt til í áætlun ríkisstjórnar gegn mansali að stofnaður yrði fræðslusjóður til 

þess að hægt sé að auka við hæfni og getu þeirra starfsmanna sem að mansalsmálum koma 

til að geta tekist á við þau (Innanríkisráðuneytið, 2013). 

5.1 Mansal og félagsráðgjöf 

Samkvæmt Eddu Ólafsdóttur, félagsráðgjafa (munnleg heimild, 18. nóvember 2013), eru 

félagsráðgjafar vel í stakk búnir til að vera málstjórar í mansalsmálum. Félagsráðgjöf nær yfir 

mörg fræðasvið og eru félagsráðgjafar með yfirgripsmikla þekkingu á hinum ýmsu sviðum og 

því eru þeir vel að því komnir að vera fyrstir til að hitta fórnarlömbin og geta þá vísað þeim 

annað ef þurfa þykir (munnleg heimild, 18. nóvember 2013). 

 Edda Ólafsdóttir, félagsráðgjafi, sem rætt var við sat í nefnd á vegum ríkisstjórnar 

Íslands sem kom að gerð aðgerðaráætlunar ríkisstjórnarinnar gegn mansali. Í þessari nefnd 

sátu nokkrir félagsráðgjafar ásamt fagmönnum frá öðrum stofnunum. Í fyrri 

aðgerðaráætluninni var stofnað sérfræði- og samhæfingarteymi sem snerist að 

mansalsmálum. Hlutverk þessa teymis var að koma að öllu sem snerist að mansalsmálum, 

hvort sem það var fræðsla, málefni hugsanlegra fórnarlamba eða sjá til þess að aðgerðir 

þessarar áætlunar yrðu framkvæmdar. Í nýrri skýrslunni er ekkert teymi en að gerð hennar 

komu hinar ýmsu stofnanir og félagasamtök sem eru þá í stakk búin og í viðbragðsstöðu ef 

upp koma mansalsmál (Innanríkisráðuneytið, 2013). 

Það mætti líta á það sem styrkleika hvað félagsráðgjöf nær yfir mörg fræðasvið þar 

sem félagsráðgjöf hefur alltaf lagt mikla áherslu á heildarsýn og eru því félagsráðgjafar, eins 

og Edda Ólafsdóttir tók fram í viðtalinu (munnleg heimild, 18. nóvember 2013), vel að því 

komnir að hafa yfirsýn yfir mansalsmál og geta verið málstjórar í teymum sem að þeim 

koma. Þegar notast er við heildarsýn er ekki einungis einblínt á einstaklinginn sjálfan heldur 

einnig á nánasta umhverfi hans og hvernig hann bregst við umhverfi sínu sem hentar vel í 

vinnu með mansalsfórnarlömbum (Farley, Smith og Boyle, 2010). 

Samkvæmt siðareglum íslenskra félagsráðgjafa er undirstaða félagsráðgjafar trú á 

möguleika hvers einstaklings til að nýta hæfileika sýna að fullu. Markmiðið er að aðstoða 

einstaklinga við lausn á bæði félagslegum og persónulegum vandamálum og vinna gegn 

hvers kyns mannréttindabrotum hvar sem þau eiga sér stað (Félagsráðgjafafélag Íslands, 

e.d.). Það sem vinna félagsráðgjafans í mansalsmálum snýst um er að hafa yfirsýn yfir alla þá 

aðstoð sem fórnarlambinu er veitt. Vita réttindi þess og geta leiðbeint því áfram til að leita 

réttar síns eða fá viðeigandi aðstoð. Þeir þurfa að sjá um öryggismál, fjármál, húsnæðismál, 

vera í samvinnu við hinar ýmsu stofnanir eins og lögreglu, geðdeild og heilbrigðisþjónustu. 

Þetta er bara brot af því sem félagsráðgjafar gætu þurft að gera í vinnu með 

mansalsfórnarlömbum (Edda Ólafsdóttir, munnleg heimild, 18. nóvember 2015). 

Vinnuaðferðir félagsráðgjafa skiptast í þrjú stig: micro, mezzo og macro. Micro vinna er 

þegar unnið er með einstaklingi eða fjölskyldu með það að markmiði að hjálpa honum til 

sjálfshjálpar. Þegar kemur að mansalsfórnarlömbum er alltaf gott að hafa fjölskyldu með í 

uppbyggingu einstaklingsins. Mezzo er þegar unnið er með tengsl hóp- og samfélagsvinnu við 

vinnu með einstakling eða fjölskyldu. Gott er fyrir mansalsfórnarlambið að njóta stuðnings 

annarra sem hafa lent í svipuðu áfalli. Macro er þegar unnið er með stefnumótun og 

samfélagsvinnu sem hentar vel til að byggja upp nýtt líf mansalsfórnarlambsins (Farley og 

Boyle, 2010). Allar þessar aðferðir skipta máli þegar unnið er með fórnarlömb mansals. 

Valdefling er einnig talin góð aðferð í vinnu með mansalsfórnarlömbum. 

Valdefling (e. empowerment) er aðferð í félagsráðgjöf sem er gott að styðjast við þegar 

unnið er með mansalsfórnarlömbum. Í grófum dráttum snýst þessi aðferð um að aðstoða 

einstaklinginn við að hjálpa sér sjálfur. Þá er leitast við að finna styrkleika hans og einblínt á 

hvað hann hefur staðið sig vel í. Félagsráðgjafinn hefur ekki aðstoðað einstakling ef hann 

treystir á hann of mikið og telur sig ekki geta gert neitt án aðstoðar félagsráðgjafans. Þess 

vegna er valdefling mikilvæg til að einstaklingar verða ekki of háðir félagsráðgjöfunum sem 

vinna með þeirra mál (Farley og Boyle, 2010). Þetta er mikilvægt þegar kemur að 

mansalsfórnarlömbum til að þau séu ekki að einblína of mikið á það neikvæða í lífi þeirra 

heldur leita réttar síns til að byggja upp betra líf. Þá er auðveldara fyrir þau að horfa fram á 

veginn. 

5.2 Hlutverk lögreglu í mansalsmálum á Íslandi 

Samkvæmt skýrslu sem greiningardeild ríkislögreglustjórans gaf út árið 2009 er því slegið 

föstu við að vændisstarfsemi er hér á landi og að hingað séu fengnar konur annars staðar frá 

í þeim tilgangi að stunda vændi. Þessar stúlkur sem eru hingað sendar til að stunda vændi 

eru oft í tengslum við fíkniefnaheiminn. Þar kemur einnig fram að grunur hefur legið lengi á 

mansali og vændi á nektardansstöðunum hér á landi (Ríkislögreglustjórinn, 2009). 

 Í skýrslu sem gefin var út af greiningardeild ríkislögreglustjórans um mat á skipulagðri 

glæpastarfsemi og hættu á hryðjuverkum (2013) eru um 84% fórnarlamba mansals í Evrópu 

fullorðið fólk og einungis 16% börn. Aftur á móti er þessu öfugt farið í Afríku og Mið-

Austurlöndum. Þá eru um 68% fórnarlambanna börn og 32% þeirra fullorðið fólk. Þessar 

tölur eru teknar frá árunum 2007-2010. Í Evrópu og Mið-Asíu voru 62% fórnarlamba mansals 

í kynlífsþrælkun og rúmlega 30% í nauðungavinnu (Ríkislögreglustjórinn, 2013). 

Árið 2010 gaf ríkislögreglustjóri út upplýsinga- og leiðbeininga bækling um mansal. Í 

þessum bæklingi er lögreglumönnum kennt að bera kennsl á hugsanleg fórnarlömb mansals, 

þar er skýrt frá ólíkum birtingarmyndum mansals og hvernig eigi að bregðast við ef um 

mansal er að ræða. Þetta er liður hjá ríkisstjórninni, lögreglunni og ýmsum félagasamtökum 

til að sporna gegn mansali (Ríkislögreglustjórinn, 2010). Þar sem það eru margar stofnanir 

sem koma að mansalsmálum er mjög mikilvægt að allir aðilar séu vel upplýstir og geti 

brugðist rétt við þegar á reynir. Stofnanir eins og barnavernd, tollgæslan, útlendingaeftirlitið, 

lögreglan, félagsþjónusta, heilbrigðisstofnanir og alls konar félagasamtök 

(Innanríkisráðuneytið, 2013). 

Í þessum áðurnefndu upplýsinga- og leiðbeiningabækling ríkislögreglustjórans um 

mansal er farið vel yfir hvernig bera eigi kennsl á fórnarlömb mansals, hvernig er best að 

nálgast þau, hvernig á að koma fram við þau og einnig hvernig viðtal við þau á að fara fram. 

Þar eru tekin sem dæmi nokkrar spurningar sem eiga að aðstoða við fyrstu greiningu á 

fórnarlömbum. Þegar kemur að viðtalinu sjálfu ber að hafa í huga að fórnarlömbin geta 

breytt frásögn sinni, ekki vegna þess að þau eru að ljúga heldur vegna þess að þau geta verið 

undir stressi, ekki treyst sér til að segja rétt frá strax eða vegna þess að þau einfaldlega muna 

ekki og vilja ekki muna allt. Lögreglumaðurinn sem tekur viðtalið verður að vera undir það 

búinn að heyra skelfilegar frásagnir fólks á ómannúðlegum aðstæðum og geta tekist á við 

það. Hann verður að skilja að það er ekki í hans verkahring að leysa allan vanda 

fórnarlambsins heldur að geta aðstoðað það í að finna sér viðeigandi aðstoð 

(Ríkislögreglustjórinn, 2010). 

6 Umræða og lokaorð 

Markmiðið með þessari heimildaritgerð var að skoða yfirlit yfir þekkingu á mansali og hvert 

umfang þess er á Íslandi. Notast var við bæði erlendar og íslenskar bækur og greinar. Ekki er 

til mikið af fræðilegum greinum um mansal á Íslandi og var því notast við rannsóknarskýrslur 

og áætlanagerðir. Rannsóknarspurningarnar voru eftirfarandi: hvert er umfang mansals í 

heiminum í dag og er Ísland tilbúið til að takast á við þau mansalsmál sem gætu komið upp. 

Til að svara þessum spurningum voru skoðuð þau mansalsmál sem hafa komið upp á Íslandi 

og hvernig félagasamtök og stofnanir brugðust við þeim. 

Til eru tvær tegundir vændis, dulið vændi og sýnilegt vændi. Á Íslandi er dulið vændi 

stundað. Mansal er oftast dulið vændi þar sem auðveldara er að stjórna fórnarlömbunum í 

heimahúsi heldur en úti á götu (Fríða Rós Valdimarsdóttir, 2009). 

Þegar litið er til mansals í heiminum í dag eru konur og börn í meirihluta. Sérstaklega 

þegar kemur að kynlífsiðnaðinum. Samkvæmt tölum frá Sameinuðu þjóðunum eru konur um 

55-60% þolenda mansals. Mansal er óreglulegur fólksflutningur þar sem manneskjan hefur 

verið tekin oftast gegn hennar vilja og henni haldið nauðugri og henni misþyrmt. Mansal er í 

raun þrælahald án hlekkja. Talið er að ágóðinn af mansali velti um 32 milljörðum 

bandaríkjadala á hverju ári (UN.GIFT, 2008). 

 Til eru margar birtingarmyndir á mansali en oftast er aðeins fjallað um tvo þeirra, 

kynlífsþrælkun og nauðungavinnu. Nauðungavinna er eins og orðið segir til um starf sem 

einstaklingur vinnur nauðugur. Ekki er til nein alþjóðleg skýring á þessu orði og því getur 

verið erfitt að átta sig á fórnarlömbum mansals sem eru í nauðungavinnu. Ef ekki væri fyrir 

eftirspurn eftir ódýrum vörum væri nauðungavinna hugsanlega ekki til í heiminum í dag. Til 

að hægt sé að fá ódýra hluti þarf framleiðslukostnaðurinn að vera í lágmarki og hvaða leið er 

betri til þess en að borga starfsmönnunum engin laun (Andrees, 2009: 106). 

 Gerendum í mansalsmálum er hægt að skipta í tvo hópa, seljendur og kaupendur. 

Seljendurnir ná í fórnarlömbin og koma þeim á áfangastað. Kaupendurnir eru þeir sem borga 

fyrir fórnarlömbin, annaðhvort bara í hvert skipti sem þeir þurfa að nota þau eða kaupa þau 

af seljandanum til að geta haldið áfram að selja þau sjálfir (Bales, 2005). Til að sporna við 

mansali hafa verið gerðar ýmsar reglugerðir og samingar milli ríkja. 

 Palermó bókunin sem var samþykkt árið 2000 og tók gildi árið 2003 er mikilvægasti 

samningur sem gerður hefur verið sem tengist mansali. Þessi samningur Sameinuðu 

þjóðanna er gegn fjölþjóðlegri og skipulagðri glæpastarfsemi. Í þessum samning eru 

siðareglur til að koma í veg fyrir mansal en einnig aðgerðir til að refsa gerendunum. Ísland 

varð að breyta íslensku hegningarlögunum til að hægt væri að fullgilda samninginn hér á 

landi og var hann fullgildur árið 2010. Í þessari bókun var mansal skilgreint á alþjóðavísu í 

fyrsta sinn. Hafa 142 lönd skrifað undir bókunin (United Nations Office on Drugs and Crime, 

2000). 

 Samingur Evrópuráðs var annar stór samningur sem var gerður í baráttunni gegn 

mansali. Markmiðið með honum er verndun á mannréttindum fórnarlamba mansals og að 

gerendur verði sóttir til saka fyrir glæp sinn. Gengur samningurinn lengra hvað varðar 

verndun á fórnarlömbum. Samningurinn var samþykktur árið 2005 og fullgildur á Íslandi 

2012 (Innanríkisráðuneytið, 2013). 

 Kynlífsferðamennska er eitt af því sem Suð-austur Asía bíður uppá. Hófst þetta með 

stríðum þar sem þurfti að svala þörf hermanna sem komu til landanna og stækkaði til dæmis 

kynlífsmarkaðurinn í Tælandi mjög hratt vegna stríðs Bandaríkjamanna og Víetnama. Þrátt 

fyrir umfangsmikinn kynlífsmarkað í Suð-austur Asíu eru flest fórnarlömbin sem eru flutt inn í 

Evrópu ekki þaðan heldur frá mið- og suð-austur Evrópu, Austurlöndum fjær, Vestur-Afríku, 

Suður-Ameríku og Rússlandi. Flest eru fórnarlömb mansals frá þróunarlöndum og flutt til 

efnameiri landa (Monzini, 2005). 

 Á Íslandi hefur ekki verið mikið um að þolendur séu héðan. Er Ísland fyrst og fremst 

umflutningsland. Hefur almennt verið talað um að Ísland bregðist rétt við þeim 

mansalsmálum sem hafa komið upp og að fórnarlömbin hafi fengið mikinn stuðning frá 

hinum ýmsu félagasamtökum. Til að mynda var Kristínarhús opnað haustið 2011 af 

Stígamótum og var það aðallega fyrir fórnarlömb mansals og vændis. Þó að einungis hafi 

verið dæmt í einu mansalsmáli á Íslandi hafa þó komið upp nokkur mál þar sem grunur lék á 

að væru mansalsmál en ekki tókst að sanna það (Fríða Rós Valdimarsdóttir, 2009). 

 Félagsráðgjafar eru vel að því komnir að vera málstjórar í málum 

mansalsfórnarlamba. Félagsráðgjöf hefur alltaf lagt ríka áherslu á heildarsýn og eru 

félagsráðgjafara með yfirgripsmikla þekkingu á hinum ýmsu sviðum. Geta félagsráðgjafar 

vísað fórnarlömbum á þá aðstoð sem þau þurfa. Að styðja fórnarlambið í sjálfshjálp er góð 

leið til að fá það til að einblína á það sem það er gott í og gerir vel. Þannig styrkir það sjálft 

sig og er betur undir það búið að leita réttar síns (Farley og Boyle, 2010). 

Hefur lögreglan á Íslandi einbeitt sér að vitundarvakningu og fræðslu þegar kemur að 

mansali. Gaf ríkislögreglustjóri út upplýsinga- og leiðbeiningaskýrslu um verklag lögreglu í 

mansalsmálum. Þar er lögreglumönnum kennt að bera kennsl á mansalsfórnarlömb og 

hvernig þeir eigi að bregðast við ef um mansal er að ræða. Allar þær stofnanir sem koma að 

mansalsmálum hafa fengið fræðslu og leiðbeiningar um hvernig eigi að bera sig að við 

úrvinnslu þessara mála (Ríkislögreglustjórinn, 2010). 

Þegar lesið er yfir þessa ritgerð sést að umfang mansals í heiminum í dag er töluvert. 

Þó er einungis vitað um brotabrot af því þar sem mestur hluti mansals fer fram bak við luktar 

dyr. Þær rannsóknir sem hafa verið gerðar sýna einungis þau mál sem hafa verið til 

umfjöllunar. Það eru væntanlega mun fleiri mál sem hafa aldrei litið dagsins ljós og munu 

aldrei gera. Þær fræðilegu heimildir sem voru skoðaðar sýna að þó að umfang mansals sé 

mikið og virðist ekkert ætla að minnka þá eru alltaf til einhverjir sem vilja berjast gegn 

mansali með lögum og reglum. Þetta má sjá í Palermó-bókuninni, Samning Evrópuráðs og í 

lögum og reglugerðum margra landa. 

Ísland er almennt talið standa sig vel þegar kemur að mansalsmálum og ætti því að 

vera vel undirbúið ef upp koma fleiri. Ef skoðuð eru gömul mál, eins og til dæmis mál 

litháísku konunnar sem er eina mansalsmálið sem dæmt hefur verið í á Íslandi, sést að farið 

var eftir öllum reglugerðum, öll aðstoð boðin og búin fórnarlambinu og almennt unnið vel að 

því máli. Þetta sýnir það og sannar að Ísland er vel í stakk búið til að vinna með 

mansalsfórnarlömb og aðstoða þau í að leita réttar síns.  

